Nafarroako Parlamentuko Mahaiak, 2011ko urriaren 17an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa parlamentu-taldeak aurkeztu du Nafarroako Ogasun Publikoari buruzko apirilaren 4ko 13/2007 Foru Legea aldatzeko Foru Lege proposamena.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Ogasun Publikoari buruzko apirilaren 4ko 13/2007 Foru Legea aldatzeko Foru Lege proposamena Nafarroako Parlamentuko Aldizkari Ofizialean argitara dadin.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2011ko urriaren 18an

Lehendakaria: Alberto Catalán Higueras

Nafarroako Ogasun Publikoari buruzko apirilaren 4ko 13/2007
Foru Legea aldatzeko
Foru Lege proposamena

ZIOEN AZALPENA

Krisi ekonomikoko egoera batean inoiz baino are beharrezkoagoak dira kalitatezko zerbitzu publikoak, behar bezala garatuak eta bideratuak, herritarrei ziurtatzea bere eskubide sozialak baliatu ahal izatea. Justizia, berdintasuna eta osasun-, hezkuntza- nahiz gizarteratze-zerbitzu garatu bat jasotzeko pertsona guztiek duten eskubidea ezin da egon gorabehera ekonomikoen mende, halako moduan non zerbitzu horien kalitatea eta aurrerabidea urtez urte kolokan geratzen baitira Nafarroako Aurrekontu Orokorren Legea taxutu, prestatu eta betetzeko prozesuan.

Gaurkotasun handiko auzia da honako hau. Ongizatearen gizartearen zutabeei –hala nola, hezkuntzari, osasungintzari eta politika sozialari– zuzenean eraginen dieten murrizketa hauek gero eta kezka handiagoa eragiten dute herritarrengan, eta eztabaidagai bihurtu dute zer gizarte-eredu lortu nahi dugun.

Bildu-Nafarroa parlamentu-taldean oso argi dugu; zerbitzu publikoen pribatizazio-prozesu ororen aurka gaude, eta uste dugu ongizatearen gizarte baten zutabeak ezin direla izan ez murrizgarriak ez atzera jotzeko modukoak aurrekontu-kontusailetan. Hori dela-eta, Nafarroako Toki Ogasunari buruzko apirilaren 4ko 13/2007 Foru Legea aldatzeko Foru Lege proposamen honen xedea da erakunde publikoen jardunean lehentasuna izan dezaten ongizatearen gizartearen zutabeek eta ziurtatzea administrazio publikoek lehentasuna ematen diotela, bere jarduketak taxutzen dituztenean eta baliabideak esleitu behar dituztenean, herritarren gizarte-kalitatea hobetzeari. Orobat, ongizatearen gizarte bateko zutabeak finantzatze aldera Europako herrialde garatuenek, BPGari dagokionez, bideratzen dituzten baliabideen eta Nafarroan bideratzen ditugunen arteko aldea ikusita, Foru Lege proposamen honen bitartez legezko estaldura emanen zaio herritarren gehiengoaren borondateari; alegia, legez ziurtatzea urtez urte aurrerabidea eginen dela osasungintzako, hezkuntzako eta politika sozialetako zerbitzu publikoen kalitatean eta hedaduran. 

Hortaz, talde honek Nafarroako Ogasun Publikoari buruzko apirilaren 4ko 13/2007 Foru Legea aldatzeko Foru Lege proposamena aurkezten du.

1. artikulua. 1 bis idatz-zati berria gehituko zaio Nafarroako Toki Ogasunari buruzko apirilaren 4ko 13/2007 Foru Legeko II. tituluko –Nafarroako Aurrekontu Orokorrak– I. kapituluko 1. ataleko 34. artikuluari –Prestatzeko prozedura–, zeina honela idatzia geldituko baita:

“1 bis. Nafarroako Gobernuak, urtez urte, Nafarroako Aurrekontu Orokorrei buruzko Foru Lege proiektua taxutzeko prozesuan, aurrekontu esleipenaren progresio positiboa ziurtatuko du Osasunbidea-Nafarroako Osasun Zerbitzurako, hezkuntza publikoaren adierazpide orotarako eta politika sozialari lotutako kontusailetarako, herritarrentzako prestazioak etengabe sendotze, hobetze eta handitze aldera.”

2. artikulua. 1 bis idatz-zati berria gehituko zaio Nafarroako Toki Ogasunari buruzko apirilaren 4ko 13/2007 Foru Legeko II. tituluko –Nafarroako Aurrekontu Orokorrak– I. kapituluko 3. ataleko 51. artikuluari –Helburuen sistema–, zeina honela idatzia geldituko baita:

“1 bis. Lortzen lehentasuna duten helburuak dira Osasunbidea-Nafarroako Osasun Zerbitzuari, hezkuntza publikoaren adierazpide guztiei eta politika sozialaren kontusailei buruzko jarduketei eta kontusailei atxikitakoak.”

Azken xedapenetako lehena. Nafarroako Gobernuari baimena ematen zaio foru lege hau aplikatzeko eta garatzeko behar diren arauak ezar ditzan.

Azken xedapenetako bigarrena. Foru lege hau Nafarroako Aldizkari Ofizialean argitaratu eta biharamunean sartuko da indarrean.

